
			1. ZER EGINGO DUGU ORAIN OPARIEKIN?


			Kasua epaitegietara iristean, nahaste handia sortu zen bazter guztietan. Iritzi artikuluak nonahi, eztabaidak tertulietan eta blogetan, sare sozialetan… Kontuak zeresan handia eman zuen. Azken batean, salaketa Olentzeroren aurkakoa zen, eta, normala den bezala, askok salaketa egilearen aurka, Enekoren aurka, jo zuten. Batek baino gehiagok «antikristo» berria deitu zion —dena esan behar bada, ahotan erabili zirenen artean deitura suabeena—. Latzena, ordea, auzoko eguneroko jarduna izan zen, ohiko aurpegiak, adiskideak, eskolako gurasoak… Komunikabideetako zurrunbiloa urrutiko zerbait zen, han-hemenka bazebilena, baina beste geruza batean —sarean, paperean…—, nahiz bazuen, noski, eraginik eguneroko jardunaren geruzan, geruzarik hurbilena eta delikatuena. Zertarako uka, auzokide askok, batez ere edadetuek, bizkarra eman zioten Enekori. Gutxi batzuek, isilean, hura egiteko potroak behar zirela onartzen zuten. Edo Eneko burutik eginda zegoela halako saltsatan sartzeagatik. Zer esanik ez, Enekoren gurasoak. Sekulako disgustua izan zen haientzat, ez baita eguneroko gauza Olentzeroren kontra kereila bat jartzea. Epaitegian, esan nahi baita, abokatuekin eta erretorika juridikoarekin, epaile togadun serioekin eta juizioko kostuekin. Izan ere, badakigu, enpirikoki jakin ere, ikazkin buruhandia gure irudimenean baizik ez dela existitzen; hartara, nor aurkeztuko zen epaiketan akusatu gisa? Ezagun da, haur gehienek jakin ez arren, Olentzero asmakizun bat dela, Hiru errege magoak diren bezala —ez zirela ez errege, ez mago, ezta hiru ere—, inor ezin dela munduko etxe guztietara joan opariak banatzera gau bakar batean eta, gainera, inork ikusi gabe. Haurra handitu ahala, hortxe sortzen zaio zalantzaren zirrikitua, nonahikotasunaren dohainaren karietara. Hori, behintzat, Olentzeroren mesedetan onartu beharra dago: izan ere, haurrek espazioari eta denborari buruz seriotasunez gogoeta egiten duten estreinako aldia Olentzeroren misterioa desmuntatzen dutenekoa da: «leku guztietan aldi berean? Hor tranparen bat dago». Eta hala da. Gaur egun, hori ere lapurtu diete haurrei, espazioaz eta denboraz gogoeta egiteko aukera. Olentzero nonahi baitago: eskolan, dendan, saltoki handietan, kalean… Gabonetako troposfera halako bat da, guztiz inguratzen gaituena, oxigenoak eta akaroek bezala. Eta, dagoeneko, haurrak ez du nonahikotasunaren dohainaz gogoeta egin beharrik, jakin bai baitaki Olentzero horiek guztiak Olentzeroren laguntzaileak direla, horregatik heldu ahal dela etxe guztietara, ezin hobeki antolatutako enpresa bat delako, enpresa global bat. Alegia, ez dagoela magiarik ikazkinaren atzean, enpresa-antolaketa zorrotza baizik, eta marketing kanpaina basati bat. 

			Hala ere, inor ez zen hain muturreraino iritsi, Eneko izan ezik. Gauza bat da Gabonak kritikatzea, Olentzeroren lepotik abesti irrigarriak kantatzea (» Olentzero joan zaigu komunetik behera…/ Horra, horra, amona mozkorra, atzo jubilatu zen ta gaur ezkondu da, / Pirritx eta Porrotxen amona ezkondu da…» ), argindar gastu itzela dela eta epelak esatea udalaren aurka eta abar… Baina Olentzeroren aurka salaketa jartzea, halakorik egitera ez zen oraindik inor ausartu. 

			Gainera, epaiketa publikoa egiteak arazo berri bat eransten zion auziaren mamiari: haurrak munduan dagoen sekretu handienaz jabetu zitezkeen behar baino lehen, eta, horrela, milaka eta milaka haurren ilusioa zapuztu zitekeen. Eta ez hori bakarrik: Gabonak ez ziren, jada, lehengoak izango misterioaz gabetuta. Horregatik eskatu zuen fiskalak epaiketa bertan behera geratzea, adin txikiak babestea, printzipio juridiko horrek salaketa jartzaileak argudiatutako eskubide urratuak baino lehentasun handiagoa zuela. Horixe baitzen Enekoren eskakizuna: ez zedila Olentzero eskoletara joan, kristau sinbolo bat zelako, eta, horrek, agintari publikoek bermatu beharreko laikotasuna kolokan jartzen zuela. Frantzian beloarekin eta Italian gurutzeekin gertatu bezala. 

			Jatorriz, Eneko familia fededun batetik zetorren. Jainkoa eta lege zaharra. Eta hura ere fededuna izandakoa zen txikitan, baina adinean aurrera egin ahala, fede hura lausotzen joan zitzaion, guztiz desagertzeraino. Zer zentzu zuen aingeru, saindu eta halakoetan sinesteak? Dena gezur borobila zen, amarrukeria. Eztabaida biziak izaten zituen aitarekin erlijioa zela eta. Amak penaz hartzen zuen semearen jarrera. 

			—Ilusioa egingo lidake zu mezetara joateak, baina ez baduzu nahi…, ez zaitugu behartuko. 

			—Ama, hamazortzi urte daukat, ez naiz ume moko bat. 

			—Ba, orduan, portatu heldu baten moduan —kargu hartzen zion aitak halakoetan—. Zure gelak zerritoki bat ematen du. Eta ea ohea egiten ikasten duzun. 

			Denborarekin, aitak etsi egin zuen, semea eta semearen belaunaldikoak ardi galduak zirelakoan, erremediorik ez zutelakoan. Aita eskola zaharrekoa zen, heziketa gogorraren kofradiakoa. Haurrak txikitatik tinkatu behar direla pentsatzen duten horietakoa, bide zuzena zein den argi eta garbi erakutsi behar zaiela uste duten horietakoa. Are gehiago, gurasoen esana berez obeditu behar dela uste duten horietakoa, «nik esaten dudalako eta kito». Ez hobea, edo zentzuduna, edo logikoa delako, aitak esaten duelako baizik. Aitonak hala egin zuen aitarekin, eta aitak, beraz, bazekien zertaz ari zen. «Adinarekin joango zaizkizu burutik txoriak». Baina heziketa kontuetan denboraren joan-etorriarekin bakarrik fidatu ordez, semea adinarekin zuzenduko zela pentsatu ordez, badaezpada, denborari bere laguntzatxoa ematen zion zigorren bidez, haiekin txoriak lehenago joango zirelakoan, beldurrak jota. 

			—Haiek ez dute gerra eta gerra ondokoa ezagutu —esaten zion emazteari—, ez dakite zer den gogor lan egitea. Alfer hutsak dira. 

			Amak leunago jokatzen zuen semearekin, ez zen esku gogorraren hain zalea. Hala ere, men egiten zion senarraren kukurrukuari, eta ia inoiz ez zituen haren esanak ezbaian jartzen. Horretan zetzan etxeko oreka. Semearen jarrera ikusita, haserretu bainoago pena hartzen zuen, eta pena haren arantza kendu ezinda segitzen zuen, semearekin tradizio luze bat hausten ari zela jakitun eta haustura haren lekuko besterik izan ezin denaren etsipenaz. «Garai berriak…» , esaten zion bere buruari amak, kontsolamendu gisa. 

			Aurrerago, apostasia prozesuen berri izan zuenean, Eneko apostata egin zen. Hau da, elizaren baitatik atera zen ofizialki, eta katolikoa izateari utzi zion. Xanpainarekin ospatu zuen askatasuna. Azken batean, berak ez zuen erabaki bataiatua izatea, berari ez zioten galdetu halakorik nahi ote zuen. Elizaren baitatik ateratzeko, ordea, zenbat galdera eta gurutzegrama… Hala ere, ez zen gurasoei albistea ematera ausartu. Batez ere, amagatik, bazekielako disgustu handia hartuko zuela. Aita ez zatekeen gehiegi harrituko. Esan bezala, aspalditik ematen zuen galdutzat semea, eta gero eta sarriago errepikatzen zion lelo berbera: «zuk ikusi…» , ulertzera emanez gurasoak jada ez zirela nor semearen bizitzan muturra sartzeko, edo, hobe esanda, nor izatekotan ere, semeak jada ez ziela kasurik egingo, ez zuela haien beharrik. «Harengatik egin dugun guztia egin eta gero» , marmarka egiten zuen aitak ama entzule bakarra zuenean. 

			Eneko aita bihurtzean gauzak zeharo aldatu ziren. Jakina, ez zuen umea bataiatu. Ez zen elizatik ezkondu; ez zen ezkondu ere egin. Liderekin bizi zen, eta hori nahikoa zen bientzat. Paper batek ez zuen erabakiko zer sentitzen zuten batak bestearengatik. Hala ere, Enekok gurasoen beharra zuen ume jaio berria zaintzeko, Lidek eta berak etxetik kanpo lan egiten baitzuten; gurasoak, berriz, bilobarekin egoteko irrikatzen zeuden. Eta egiari zor, Enekoren aitak bazuen esperantza biloba hura ez zela semea bezain axolagabea aterako, bigarren aukera bat zuela ume harekin, eta ez zegoen aukera hura alferrik galtzeko. Nolanahi ere, Enekoren gurasoak ez ziren aitona-amona bakarrak; tartean, Lideren gurasoak ere bazeuden, eta kronograma moduko bat antolatu behar izan zuten guraso gazteek aitona-amonen bisita ordutegia antolatzeko. Zorrotza, gainera. Behatza eman, eta eskua hartzen baitzuten aitona-amonek. Aitona-amonak umearen bila joaten baziren, eta Eneko ere haiekin bazegoen, aitak berehala esaten zion: 

			—Ez al duzu mandaturik? Segi, geratuko gara gu Unaxekin. 

			Aitonak sarritan bilatzen zuen aitzakiaren bat Eneko urrunarazteko. 

			—Seguru erosketaren bat egin behar duzula… Edo autoa garbitzera eraman. Aprobetxatu… 

			—Badirudi ez duzuela nirekin egon nahi —botatzen zuen zirikatzaile semeak. 

			—Ez ezazu horrela hartu, motel. Laguntzeagatik ari nintzen, besterik ez —erantzuten zion aitak. 

			Eta ez zen laguntzarena bakarrik. Aitaren tonuan igar zitekeen ez zuela Eneko aita-gai egokitzat jotzen. Nola, baina, fedegabe eta axolagabe hutsa bazen? Zer balore transmitituko zizkion ume gaixoari? Enekok alferrik esango zion aitari baloreak ez zirela, derrigor, erlijio bakar baten monopolioa, Giza eskubideak ere bazeudela, Erlijioa eta Politika bananduta zeudela, islamiar herrietan izan ezik. Herri akonfesional batean bizi ginela, alegia. «Ja, orain talibanak izango gara!» , protesta egiten zuen aitak, ernegatuta. 

			Haurra eskolaratzean arazoa larriagotu egin zen. Eskola publikoa izan arren, Gabonen bezperan Olentzero etortzen zen eskolako haurrak bisitatzera. Esan nahi baita, Olentzeroz mozorrotutako norbait. Eta eskolako sarreran estalpe moduko bat jartzen zuten ikazkinaren irudiarekin. Ez Jesus, ez Maria eta ez Jose, ikazkina baizik, opariz inguratuta. Parafernalia hark guztiak gogaitarazi egiten zuen Eneko. Bikotekideak ere ez zuen begi onez ikusten kontu hura, baina ez zion Enekok bezainbesteko garrantzirik ematen. 

			—Tira, haurrei ilusioa egiten die —esaten zuen Lidek. 

			—Engainatuta bizi dira. Eta dena, denden irabaziak gizentzeko. Aitzakia ederra haurren ilusioen kontura negozio itzela egiteko. 

			—Ez zaitez hain ozpina izan.

			—Ez nago Gabonen aurka. Horretan sinesten duenak ospatu dezala, doala mezetara eta gabon-kantak kantatzera. Baina utz gaitzatela besteok bakean. 

			—Tira, ni ere ez nator bat gaur egungo Gabonekin. Baina ohitura polita da. 

			—Hipokrisia hutsa esan nahiko duzu. 

			— Seguru txikitan ez zenuela horrela pentsatzen.

			—Haur bat manipulatzea baino gauza errazagorik… 

			—Ez zaizkizu Gabonak gustatuko, baina Scrooge ematen duzu —esan zion Lidek umoretsu—. Ea mamuak bisitan etortzen zaizkizun… 

			Urte hartako Gabon aldian Enekok eta Lidek afaria izan zuten koadrilako lagunekin. Ordurako, Unaxek lau urte zituen, eta Enekoren gurasoen etxean utzi zuten gaua pasatzen. Hurrengo eguerdian jaso zutenean, Unax galdezka hasi zitzaien, nor zen Jesus eta zergatik ekartzen zituen Olentzerok opariak. Lidek deseroso begiratu zion Enekori, hark nola erantzungo zain. 

			—Zeinek hitz egin dizu Jesusi buruz? —galdetu zion Enekok haurrari.

			—Aitonak. 

			Enekori kopeta zimurtu zitzaion. 

			—Gu salbatzera etorri zen, baina ez da super heroi bat. Haiek baino indartsuagoa omen da. 

			—Ja…

			—Errezatzen erakutsi dit. Errezatzea Jesusi hitz egitea da. Lagun ikusezin bat bezala, baina dena entzuten du. 

			Aitonak gerra nahi bazuen, gerra izango zuen, pentsatu zuen Enekok. Urte hartan ez ziren Enekoren gurasoen etxera joan Gabonetako bazkari-legea egitera. Aitona-amonak kexaka hasi ziren, biloba ikusi nahi zutela, Olentzerok opariak ekarri zizkiola. Enekok irmo erantzun zien, ez zuela Gabonak ospatzeko asmorik, eta ez ziezazkiotela Unaxi ideia txoro horiek buruan sartu. 

			—Eta zer egingo dugu opariekin? —galdetu zion amak. 

			—Eman pobreei, haiek behar handiagoa dute eta —erantzun zion Enekok. 

			Esan gabe doa giroa gaiztotuz joan zela. Ordutik aurrera, gehiago jo zuten Lideren gurasoengana Enekorenengana baino. Liderenak ere fededunak ziren, baina arintasun handiagoz bizi zuten fedea, eta ulergarriagotzat zuten Unax bataiatu ez izana. «Guk zorte txarra izan genuen, Francorekin eta apaiz demonio haiekin… Baina badira apaiz zintzo askoak, jendeari laguntzen diotenak». Gainera, oraindik pozoitu gabea zegoen haien eta Enekoren arteko harremana. 

			Gabonak bukatu eta handik gutxira, Enekok erreportaje bat irakurri zuen aldizkari batean, Frantzian belo islamiarra debekatzeko proposamenak sortu zuen zalapartari buruzkoa. Erreportajeak adoretuta, hitzetatik ekintzetara pasatzeko unea zela erabaki zuen. Eskolako zuzendariaren bulegora joan, eta harekin hitz egin nahi zuela esan zion. Proposamen bat egin nahi zuela: Gabonen bezperan ez zedila Olentzero eskolara etorri. Zuzendaria zur eta lur geratu zen. 

			—Ez dizut ulertzen…

			—Olentzero sinbolo erlijioso bat da —azaldu zion Enekok naturaltasunez—, eta gu gizarte laiko batean bizi gara. Joera horrekin eskolak ez du laikotasuna babesten. 

			Zuzendariak bizkarra hobeto finkatu zuen aulkian, deseroso. Eztarria garbitu zuen.

			—Tira, ulertzen dut zure jarrera, baina gehiegizkoa iruditzen zait. Gainera, ez dut uste Olentzero sinbolo erlijioso bat denik. Dagoeneko ez, behintzat. 

			—Eta zergatik dator Gabonetan? «Aditu zuanian Jesus jaio zala, lasterka etorri da berri ematera». Ez al diezue haurrei kanta hori irakasten? 

			—Hori kultura da, ez erlijioa.

			—Ia, erlijioa kultura da. Eta Inkisizioa ere bai. 

			Zuzendariak eskuak luzatu zituen esku barruak erakutsiz, mauketan kartarik gorderik ez zuela adieraziz bezala. 

			—Gauzak bere onetik ateratzen ari zara. Gabon-kanta inozente batzuei buruz ari gara. 

			—Inozenteak zuretzat. Mendeak daramatzagu abesti horien kontura menpekotasun eta apalkuntza sistema bat betikotzen. Giza askatasunaren kontrakoak dira. 

			—Zuk zure iritzia duzu, eta zurekin bat nator neurri handi batean. Baina hortik Olentzero debekatzera…

			—Ez al dute belo islamiarra debekatu nahi? 

			—Ez da gauza bera.

			—Zuretzat ez da izango. Niretzat bai. Sinbolo erlijioso bat da, eta, hala denez, eskolak ez luke sustatu behar. 

			Hizketaldi hark inora ez zeramala ikusita, kalezulo batean sartuta zeudela ohartuta, zuzendaria egoera zein zen laburbiltzen ahalegindu zen. 

			—Uste dut konponbide zaileko auzia dela. Gainerako gurasoek begi onez ikusten dute, izan fededunak edo fedegabeak. Tradizio luzea dauka, eta oso errotuta dago gurean. 

			—Hortaz, eskolak ezin du ezer egin? 

			—Nahi baduzu klaustroarekin eta Eskola Kontseiluarekin kontsultatuko dut, baina ez dut uste zure proposamenak aurrera egingo duenik. 

			Enekok bekozko iluna jarri zuen.

			—Sentitzen dut —desenkusatu zen zuzendaria.

			Zuzendariari bisita egin ondotik, irakasle batzuk bestela begiratzen ziotela iruditu zitzaion Enekori. Baita iheska aritzen zitzaizkiola ere. Irribarre burla airezko batekin agurtzen zuten. Lide hura kontsolatzen ahalegindu zen, saiatu zela, baina oso zaila zegoela. Gainera, ez zuela uste Unaxi halako kalterik egingo zionik Olentzeroren kontuak. Norberaren printzipioak gizartearenekin uztartzen jakin beharra zegoela. 

			—Haur guztiei gustatzen zaie opariak jasotzea —azpimarratu zuen Lidek.

			—Hori da errazena, gizarte presioari men egitea. Ale, denok dirua xahutzera. Gora kapitalismoa! 

			—Ados, Gabonetan pasatu egiten gara, baina… 

			—Pozik egongo da gure aita! —moztu zion Enekok, erabakimena eta amorrua nahasian. 

			Handik egun batzuetara, Enekok, Lideri ezer esan gabe, abokatu bulego batean lan egiten zuen adiskide batengana jo zuen. Zuzenbide ikasketak egin arren, bulegoko kontabilitate kontuak zeramatzan, baina jakingo zuen zerbait. Lagunak Ismael zuen izena, eta Artzain Onaren inguruko kafetegi batean geratu ziren, bulegoa handik gertu baitzegoen. Arropa estu samarra zeraman, ondo landutako giharrak nabarmentzeko. Eta estuaren-estuz, alkandoraren maukak motz samarrak geratzen zitzaizkion, eskumuturreko erloju distiratsua agerian utziz. Distiratsua eta garestia, inondik ere. Ohiko agurren eta lagun zaharren nondik-norakoen liturgiaren ondotik, Enekok zuzenean jo zuen harira: zer aukera zeuden, legalki esan nahi baita, Olentzero eskoletatik debekatzeko? Edanda ote zegoen, erantzun zion Ismaelek. Enekok beloen kontua aipatu zion.

			—Ez duk gauza bera —argitu zion Ismaelek.

			—Denek gauza bera erantzuten duzue. 

			Ismael hona-hara begira hasi zen, irribarretsu. 

			—Txantxa bat duk, Ene? Non zagok kamera? 

			—Ez nabilek txantxetan. 

			Enekok bere argudio guztiak jarri zituen mahai gainean. 

			—Salaketa bat ez duk ahuntzaren gauerdiko eztula —azaldu zion Ismaelek, serio—. Prozesu korapilatsua duk, eta dirutsua. Eta, zertarako uka, ez dituk lagun asko egingo. 

			—Kontua ez duk lagunak egitea. 

			Ismael pentsakor geratu zen, albistea digeritu nahian bezala. 

			—Lehen ere entzun ditiat horrelakoak —jarraitu zuen Enekok—. Legearen ikuspegitik zer aukera dauden jakin nahi diat. 

			—Bulegoan badiagu halakoez arduratzen den abokatu bat. Harekin zita bat egin dezakek. Nire kontu. Hire kasua aipatuko zioat, eta jarriko duk hirekin harremanetan. 

			Enekori ez zitzaion «kasua» hitza gustatu. «Hire kasua» … Gaixo bati edo atxilotu bati hitz egitea bezalakoa zen. Bostekoa eman zioten elkarri. Zorte ona opatu zion Ismaelek hurrena: «Zorte ona hire gurutzadarekin». Beste hitz txatxu bat. Zaldun tenplario baten antza al zuen berak? Lagunaren tonua ikusita, ez zuen esperantza handirik abokatu hark hots egingo zionik. Hala ere, bere harridurarako, handik hiru egunetara jaso zuen deia. Asier Bereziartua zuen izena abokatuak, eta, Ismaelek ez bezala, arreta handiz entzun zituen Enekok esandakoak. Akaso, pentsatu zuen Enekok, «kasu» harekin famatu egin zitekeen susmoa piztu zitzaiolako, haren abokatu ibilbidean tranpolin ezin hobea izan zitekeelako: denon ahotan egon zitekeen kasu bat, mediatikoa, inor hotzepel uzten ez duen horietakoa. Edo, akaso, zergatik ez, Enekoren printzipio berdinekin bat egiten zuelako, bidezkoa iruditzen zitzaiolako. Batek daki abokatuekin… Kaka klase guztiarekin —zibila, penala, kriminala…— borrokatzera ohituta daude, inoiz zikintzera iritsi gabe. Edo ia inoiz, behinik behin. 

			Abokatuak Lautsiren kasua aipatu zion, kasu aski ezaguna Europa mailan. «Badakizu» , hasi zitzaion azalpenak ematen Bereziartua jauna, «ikastetxe publikoetan gurutzeak egotearen kontra helegitea jarri zuen emakume italiarraren kasua. Lautsi andreak bi seme zituen, hamaika eta hamahiru urtekoak, institutu publiko batean. Haren ustez, bertako hormetan gurutzeak egoteak urratu egiten zuen estatuak gorde beharreko sekulartasun printzipioa, horregatik eskatu zuen gurutzeak kentzea. Estatu Kontseiluaren erresoluzioa gurutzeak kentzearen kontrakoa izan zen. Izan ere, Italiako Administrazioko Auzitegi gorenenarentzat gurutzea Italiako konstituzioaren balio laikoetako bat bilakatu omen zen, bizitza zibilaren balioak irudikatzen zituena». Abokatuak eten bat egin zuen. «Zalantzarik edo galderarik baduzu, bota lasai». Enekok baiezkoa egin zion buruarekin, hala egingo zuela. «Ura edo edateko zerbait nahi baduzu, eskatu lasai». Enekok onespen keinua errepikatu, eta ez zuela ezer behar gaineratu zuen. «Lautsi andreak» , lotu zitzaion berriro abokatua azalpenari, «Europako Giza Eskubideen Auzitegira jo zuen babes bila. Europako auzitegiak bi epai eman zituen, bata 2009koa, eta, bestea, berriz, Areto Nagusiak emana, 2011koa. Aurrenekoak gurutzeak kentzearen alde egin zuen, alderdi demandatzailearen alde, alegia. Epaian adierazi zenez, Europako Giza Eskubideen Auzitegiak ez zuen ikusten gurutzea ikasgeletan egoteak nola lagunduko zuen hezkuntza aniztasuna lortzen, gizarte demokratiko bat babesteko ezinbestekoa zena. Eta gaineratu zuen, ikastetxeetan, hau da, funtzio publikoaren eremuan, konfesio zehatz bateko zeinuak erakusteak mugatu egiten zuela seme-alabak beren uste sendoen arabera hezteko gurasoek zuten eskubidea, hala nola eskolatutako haurrek sinesteko edo ez sinesteko zuten eskubidea».

			—Hori ona da, ezta? —galdetu zuen Enekok zalantzati. 

			—Bai eta ez. Kasua ez da hor amaitzen. Italiako Gobernua ez zen erabakiarekin bat etorri, eta eskaria egin zuen auzia Auzitegiko Areto Nagusira bideratzeko.

			—Ja…

			—Arestian esan bezala, bigarren epaia Areto Nagusiaren eskutik etorri zen, eta gurutzeak zeuden lekuan geratzearen alde egin zuen. Aretokoen ustez, ez omen zegoen ebidentziarik jakiteko zer nolako eragina izan zuen Lautsi andrearen semeengan gurutzedun ikasgeletan egoteak. Lautsi andreak gurutzeak begien bistan egotea estatuaren aldetik bere eskubideekiko errespetu falta izan zela kontsideratzea ulergarritzat jo zuen Areto Nagusiak. Baina Aretoko epaileentzat, hori ez zen nahikoa izan Hitzarmena urratzeko.

			—Ja… —Enekok hatz egin zuen buruan, haria galtzen hasia.

			—Areto Nagusiaren aburuz, gurutzea ikastetxe publikoetako hormetan egoteko erabakia estatuaren hautatze-eremuaren barruan zegoen; beti ere, doktrinatzearen muga errespetatzen bazen. Onartu zuena zera zen: gurutzeak jartzeko aukerak kristautasunari, Italian gehiengoak jarraitutako erlijioari, ikusgarritasun nabaria eskaini ziola eskola-eremuan. Baina ez zuen horretan arrazoi nahikoa ikusi estatuaren aldetik doktrinatze-jarrera nabarmentzeko, eta, ondorioz, Hitzarmena urratzeko.

			Abokatuak pausa laburra egin zuen. Zerbait idatzi zuen paper batean. Enekori begiratu zion berriz, konfiantzazko irribarrea ezpainetan.

			—Laburtuz —jarraitu zuen Bereziartua jaunak—, 2009ko epaian, kanpo-zeinu indartsu gisa kalifikatu zen gurutzea; horren arabera, onartu zen haren aurrean egote hutsak eragin nabarmena izan zuela bi ikasleengan. 2011n, ordea, gurutzearen eragina guztiz gutxietsi zen.

			—Beraz, hortik jo dezakegu? —galdetu zuen Enekok, oraindik abokatuaren azalpenekin apur bat zorabiatua. 

			—Tira, gurutzea eta Olentzero ez dira gauza bera, baina ez nuke esango esperantzarik ez dagoenik. Zer arraio! Lautsi bezalakoei esker aldatzen da mundua. Zu bezalakoei esker… Jende adoretsua behar dugu. 

			Ateraino lagundu zuen Eneko, eta bizkarrean zaplada adiskidetsua eman zion. 

			—Lasai, utzi zurea nire esku —esan zion uste osoz abokatuak—. Kasua aztertuko dut, ea nondik jo dezakegun.

			—Orduan, badugu aukeraren bat…

			—Beti dago aukeraren bat. Dorre altuagoak erori dira… 

			Konfiantzazko irribarrea errepikatu zuen Bereziartua jaunak, «esku onetan zaude, motel» , esaten zuen irribarrea. Gero, oharkabean erortzen utzi zuen, garrantzi gutxiko kontua balitz bezala, huskeria bat. 

			—Idazkariak pasatuko dizu faktura. 

			Abokatuarengana joan zela esan ez bazion, are gutxiago esango zion Lideri diru mordo ederra arindu zuela Bereziartua jaunaren alde. Enekok ohiko bizitzarekin jarraitu zuen: haurra eskolara eraman, lanera gero, haurra jaso, erosketak, bainua, afaria, telebista apur bat… Sekretu ilun bat gordetzen zuela iruditzen zitzaion, baina atsegin zuen egoera hura, ezkutu pean ibiltzea bezalakoa zen, mundua harrituko zuen sekretu baten jabe izatea bezalakoa. Aitaren aurpegia imajinatzen zuen, eta horrek plazer handia eragiten zion. 

			Handik egun gutxira, abokatuaren deia jaso zuen. Bere kasuaren estrategia pentsatua zuen. «Zatoz bulegora, elkarrekin errepasatuko dugu, ea zer iruditzen zaizun». Lideri gezurra esan zion, aspaldiko lagun batekin geratu zela kafe bat hartzeko. 

			Bereziartua jaunak eman beharreko pauso guztiak azaldu zizkion. Lankide pare batekin kontsulta egina zuen, eta zaila ikusten zuten arren, ba omen zegoen aukerarik. Defentsa ondo prestatu behar zuten, argudioak ondo lotu, baita xehetasun txikienak ere. Hortik aurrera, epailearen esku zegoen dena. Zorte apur batekin… Bereziartua jaunak ironia tanta batekin lagundu zuen erregua, «badakizu, errezatzen hasi...». Salaketa eskolaren aurka jarriko zuten, eta, hedaduraz, Jaurlaritzaren aurka, laikotasuna behar bezala ez bermatzeagatik. Hala ere, prozesu luzea zuten aurretik. Prest egon behar ziren kontrako epaia jaso, eta helegiteak bata bestearen atzetik tartekatzeko, baita Europako Giza Eskubideen Auzitegira heldu behar bazuten ere. Enekok horrek guztiak dirutan zenbat esan nahi zuen galdetu zion.

